
АЛОҲИДА ЁРДАМГА МУХТОЖ БОЛАЛАР ТАЪЛИМИДА 
ИБН СИНО ФИКРЛАРИНИНГ АҲАМИЯТИ
Ўзбекистон  Республикасида алоҳида ёрдамга муҳтож болалар ва ўсмирларнинг таълим мазмунини такомиллаштириш масалаларига эътибор давлат томонидан ортиб бормоқда.  Ўзбекистон Республикаси Конституцияси, “Таълим тўғрисида”ги  ва “Ўзбекистонда ногиронларни ижтимоий ҳимоя қилиш тўғрисида”ги Қонунида, Ўзбекистон Республикаси “Оила кодекси”, Вазирлар Маҳкамасининг 1995 йилдаги 59-сонли, 2002 йилдаги 33-сонли қарорларида, 2004 йилдаги Ўзбекистон Республикаси Президентининг “2004-2009 йилларда “Мактаб таълимини ривожлантириш Давлат умуммиллий дастури тўғрисида”ги Фармонида, “Таълим ҳамма учун” Миллий ҳаракат дастурида  ўз ифодасини топган.  

Ҳозирги кунда Республикамизда 86 та махсус мактаб ва мактаб-интернатлар мавжуд бўлиб, ушбу таълим муасасаларида имконияти чекланган болалар учун барча шарт-шароитлар мавжуд. Аммо кўплаб сабабларга кўра айрим имконияти чекланган болалар уйда якка тартибда ўқишмоқда ёки айримлари эса батамом таълимдан четда қолиб кетмоқдалар. Бундан ташқари махсус таълим ва тарбиянинг коррекцион-педагогик иш сифати юқори даражада бўлсада, бироқ  айнан алоҳида эҳтиёжли болаларнинг соғлом муҳитда таълим-тарбия олмаётганликлари сабабли ижтимоий ҳаётимизга мослашишларида кўплаб қийинчиликлар ва муаммоларга дуч келмоқдалар. Шунинг учун ҳам имконияти чекланган болалар ва ўсмирларнинг ёпиқ-сегрегацион таълим тизимида ўқитилишининг кўплаб салбий оқибатларни юзага келтириши жаҳон ҳамжамияти томонидан ҳам тан олинди.  

1990 йил Таиланднинг Джомътен шаҳрида ўтказилган Умумжаҳон Конференцияси асосида қабул қилинган “Таълим ҳамма учун” Умумжаҳон Декларацияси, 1994 йилнинг 7-10 июнь кунлари Испаниянинг Саламанка шаҳридаги яна бир Умумжаҳон Конференцияси иштирокчилари томонидан ишлаб чиқилган  “Саламанка  баёноти  ва  Иш фаолият режаси”,  2000 йилнинг 26-28 апрель кунлари Таълим тўғрисидаги ҳалқаро Форум қатнашчилари томонидан қабул қилинган “Таълим ҳамма учун-Дакар ҳаракат Дастури” асосида  махсус эҳтиёжли болалар ҳам жамиятнинг тўлақонли ва тенгҳуқуқли аъзоси эканлиги эътироф этилиб, улар таълимида алоҳида янгича ёндашув майдонга келди. Бу таълим тизимлари барча болаларнинг тили, дини, миллати, ижтимоий келиб чиқиши, ирқи, жисмоний ва руҳий ҳолатларидан қатъий назар талимга жалб этишни кўзлавчи “инклюзив” таълим номи билан аталди. Юқорида келтирлган меъёрий ҳужжатлар асосида имконияти чекланган болалар ва ўсмирларни ҳам умумтаълим муассасаларида тенгҳуқуқлилик асосида ўқитиш ва тарбиялаш масаласи ҳуқуқий жиҳатдан кафолатланди.    

Чунки алоҳида эҳтиёжли болалар инклюзив таълимининг самарали ташкил этилиши натижасида   

· имконияти чекланган фарзандлари мавжуд бўлган оилаларнинг моддий ва маънавий  муаммоларига барҳам берилади ва маҳалларда ажратиш исканжасидан қутулишга имкон яратилади;

· имкнонияти чекланган болаларни мактаблар ва жамоатчилик орасида камситишларнинг олди олинади, болалар ўртасида тенгҳуқуқлилик таъминланади, дўстона муносабатлар шаклланади; 

· махсус эҳтиёжли боланинг ўз оиласи ва жамият даврасида бўлишдек улкан имконият яратилади;

· жамиятнинг янада инклюзивлашувига олиб келади;

· барча учун таълим сифати янада яхшиланади;

· имконияти чекланган болалар соғлом тенгдошлари орасида табиий шароитларда яшаш ва меҳнат қилишга мослашадилар;

· имконияти чекланган болаларнинг ижтимоий жамиятга эрта ва самарали мослашишлари таъминланади, яъни жамиятда бошқалар кўмагига қарамлар сони камаяди. 

Имконияти чекланган болалар инклюзив таълими асосан умумий, махсус эҳтиёжли болаларнинг яшаш жойига яқин бўлган муассасаларда ташкил этилади. Бундай муассасалар барча болаларнинг турли  жисмоний  эҳтиёжлари, якка хусусиятлари, уларнинг қобилиятлари, ўқитиш усуллари ва таълим босқичларидаги фарқларни аниқлайди ҳамда уларнинг имкониятлари, ўзлаштириш даражаларини инобатга олган ҳолда,  табақалаштирилган  таълим-тарбия  тизимини  ташкил  этади. Республикамиз миқиёсида имконияти чекланган болалар ва ўсмирларни инклюзив таълимга жалб этишнинг ҳуқуқий асосини мустаҳкамлаш билан бир қаторда амалий-экспериментал иш тажриблари ҳам олиб борилган. Жумладан, Ўзбекистон Республикаси Халқ таълими вазирлиги ва Осиё тараққиёт банки маблағлари ҳисобидан ташкиллаштирилган “Имконияти чекланган болалар учун умумий таълим” лойиҳаси асосида Тошкент шаҳри ҳамда Қашқадарё ва Сурхондарё вилоятларида жами 6 та махсус  ва  12 та умумтаълим мактабларида, халқаро ЮНЕСКО ташкилоти маблағи ҳисобидан ташкиллаштирилган “Инклюзив таълим” лойиҳаси асосида Тошкент шаҳрида 1 та умумтаълим мактаби ва 1 та мактабгача таълим муассасасида, Андижон ва Фарғона вилоятларида ҳам 1 тадан умумтаълим мактабларида экспериментал ўрганиш ишлари олиб борилди. 

            Республикамизда инклюзив таълимнинг миллий моделллари, ушбу таълим шаклини жорий қилиш Режа дастурларини яратиш, экспериментал ишлар олиб боришда мутахассис олимлар Л.Р.Мўминова, У.Ю.Файзиева, Р.Ш.Шомахмудова, В.С.Рахмонова М.Ю.Аюпова, Д.А.Нуркелдиевалар томонидан бир қатор ишлар амалга оширилди.

ИЧБ таълим-тарбияси масаласи инсон тарбияси масаласининг бир тармоғи сифатида қаралса, уни миллий педагогиканинг асосчилари-шарқ мутаффаккирларнинг педагогик қарашларига таянган ҳолда қуйидаги асослар орқали таҳлил қилиш мумкин. 

Форобийнинг фикрича, инсоннинг билиш қобилиятини мия бошқаради, юрак эса барча аъзоларни ҳаёт учун зарур бўлган қон билан таъминловчи марказдир. Инсон барча билимларини ташқаридан олади. Бунинг учун у кўплаб восита ва имкониятларга эга. Булар: сезги, хотира, тасаввур ва айниқса матиқий фикрларш, ақл билан нутқ бўлиб, мазкур воситалар ёрдамида у илмни яратади. Форобийнинг “Ақл маънолари ҳақида” асарида ақл масалалари чуқур талқин қилинади. У ақл бир томондан руҳий жараён, иккинчи томондан ташқи таъсир таълим-тарбиянинг натижаси эканлигини уқтиради. Форобий ўз асарларида таълим тарбиянинг муҳимлиги, унда нималарга эътибор бериш зарурлиги, таълим тарбиянинг усуллари ҳақида фикр юритади. “Фозиллар шаҳри аҳолисининг фикрлари”, “Бахт ва саодатга эришув тўғрисида”, “Ихсо алғулум”, “Илмларнинг келиб чиқиши”, “Ақл маънолари тўғрисида” каби асрларида ижтимоий тарбиявий қарашлари ўз ифодасини топган. Форобий ўзининг “Фозиллар шаҳри аҳолисининг фикрлари” номли рисоласида ҳар бир инсон жамиятдан ажрамаган ҳолда бир бутун фаолият юритиши лозимлигини таъкидлаган ҳолда инклюзив таълимга оид қуйидаги фикрларни билдиради: “Ҳар бир инсон-, деб ёзади у-шундай тузилганки, яшаши ва олий дражадаги етукликка эришмоғи учун кўп нарсаларга муҳтож бўлади, у бир ўзи бундай нарсаларни қўлга кирита олмайди, уларга эга бўлиш учун инсонлар жамоасига эҳтиёж туғилади... ”. 
Шундай экан Форобий ўз қарашлари билан барча инсонларни жамиятдан ажралмаган ҳолда фаолият юритиши зарурият эканлигини таъкидлайди. Демак, бу фикрларнинг мазмунидан махсус эҳтиёжли болалар ҳам умумжамият орасида, барча қатори яшаши, фаолият юритиши ва таълим тарбия олиши керак деган маънони англаш мумкин. 

Яна бир йирик адиб, жаҳон миқиёсида ўзининг нодир ва бебаҳо илмий фалсафий ва таълим-тарбияга оид асарлари билан танилган ва тан олинган, Ғарбда Авеценна номи билан машҳур бўлган буюк Шарқ мутафаккирларидан бири Абу Али ибн Синодир. Ибн Сино ўзининг тиббиётга, инсон тафаккури ва таълим-тарбиясига оид қарашлари билан махсус эҳтиёжли болалар ва уларнинг таълим-тарбияси тизимига ҳам жуда катта ҳисса қўшди. 

Ибн Сино, айниқса, мия фаолиятига муҳим ўрин ажратади, чунки, олимнинг фикрича, мия инсонниг бош тафаккур органидир, у ҳис этилаётган образларни идрок этади, сақлайди, уларни бошқаради. Бу жараён тана аъзолари ўртасидаги сезгилар ва ҳаракатларни ўзаро бирлаштириб турувчи восита сифатида амалга оширилади. Ибн Сино биринчи бўлиб, психик функциялар миядаги маълум  марказлар фаолиятига боғлиқ деган фикрни илгари сурди ва уни исботлашга уринди. Ибн Сино “Тиб қонунлари” асарининг 3-китобида тафаккурга етказиладиган зарарли таъсирлар, унинг натижасида келиб чиқадиган касалликлар хусусида кенг тўхталиб ўтади. У тафаккурнинг зарарланишига мия шишишлари сабаб бўлади, деб ҳисоблайди. Инсон темпераментининг психологик асослари ҳақидаги алломанинг мулоҳазалари қизиқарли бўлиб, у инсоннинг руҳий ҳолати, кўп касалликларнинг келтириб чиқарувчи сабабларини,    унинг темпераменти билан боғлайди. 

 Ибн Сино инсоннинг руҳий фаолиятини унинг моддий илдизлари ва бузилишининг сабабларини кўрсатиш билан чекланмайди, балки руҳий касалликларни келтириб чиқарувчи бу бузилишлари  муваффақиятли даволаш йўлларни излаб топади. Олимнинг фикрича нутқ аъзоларининг касалланиши туфайли нутқ бузилишларига олиб келадиган сабаблардан бири сифатида тил касаллигини кўрсатади. 

“Айрим вақтда соқовлик ва нутқнинг бошқа бузилишлари-, деб ёзади буюк табиб, -миянинг тилга борувчи ва уни ҳаракатга келтирувчи нервларни чиқиш жойининг жароҳатланиши оқибатида келиб чиқади ”

Ибн Сино кишилар ва айниқса беморларга табиб сифатида қарамасдан, балки уларнинг таълим-тарбияси масалаларини ҳам ўрганишга уринди. 

Ушбу масалага олим ўзининг бир қатор асарларида тўхталиб ўтган. Боланинг тарбияси, саломатлиги, энг муҳими унинг руҳиятини ўрганиш ва таълим-тарбияда индивидуал типологик хусусиятларни эътиборга олиш зарурлиги ҳақидаги фикрлари олимнинг педагогик қарашлари асосини ташкил этади. 

Ибн Синонинг бу мавзуларга бағишланган асарлари сирасига “Донишнома”, “Хайй Ибн Яқзон”, “Салмон Ибн Ибсол”, “Китоб тадбир ал-манзил” ва бошқалар киради.

Ибн Синонинг фикрича: “Кўпчилик тентак, ақли заиф болалар майга тобе бўлган ота-оналарнинг зурриётларидир”

Ибн Синонинг таълим-тарбияга оид таълимотида ёш авлод тарбиясига қаратилган мажмуавий дастур қуйидаги қисмларни ўз ичига олади: ақлий тарбия, жисмоний соғломлаштириш, эстетик тарбия, ахлоқий тарбия ва касбга ўргатиш.

 Ибн Сино мактабдаги таълим-тарбия жараёнига катта эътибор беради. Ушбу масалага  “Китоб тадбир ал-манзил” китобида “Болаларга мадрасада таълим-тарбия бериш ” номли алоҳида бўлим бағишланган. Ибн Сино унда биринчи ўринда болаларни мактабга қамраб олиш ҳақидаги ижтимоий муаммога тўхталиб ўтади. Унинг таъкидлашича, мактабга ҳамма одамларнинг болалари олиниши шарт. Ҳамма болалар бир жойда жам бўлиб таълим тарбия олишлари керак.  

Ибн Сино болаларни алоҳида ўқитишга қарши бўлган. Унинг фикрича болаларни мактабда жамоа бўлиб ўқитилишининг маълум фойдалари борки, улар қуйидагилардан иборат:

1). Агар барча ўқувчилар биргаликда ўқиса, улар зерикмайди, илм ўрганишга қизиқадилар. Уларда бола табиатига хос ўзаро мусобақалашиш ҳоҳиши кучаяди;

2). Ўзаро суҳбатларда болалар бир бирларига китобдан ўқиган ёки эшитган қизиқарли ҳикояларни айтиб берадилар;

3). Болалар бирга тўпланганда бир-бирларини ҳурмат қилишни, дўст бўлишни ўрганадилар, улар нафақат мусобақалашадилар, балки ўқиганларини ўзлаштиришда бир-бирларига ёрдам берадилар. Болалар бу билан ғурурланадилар, бир бирларидан яхши одатларни ўрганадилар. 

Шундай қилиб, Ибн Сино инсоният маданиятига, жаҳон фанининг хазинасига беқиёс катта ҳисса қўшган, ўша давр илмларининг деярли барча соҳалари билан шуғулланган, Марказий Осиё халқлари  маданиятини Ўрта аср шароитида дунё маданиятининг олдинги қаторига олиб чиққан қомусий олимдир. 
